
OPINJONI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Kontroll 
tal-Baġit, bħala l-kumitat responsabbli, biex jinkorpora dan li ġej fil-mozzjoni għal 
riżoluzzjoni tiegħu:

Parti I – Kwittanza għall-implimentazzjoni tal-baġit tal-Aġenzija tal-Unjoni Ewropea 
għall-Kooperazzjoni fil-Ġustizzja Kriminali għas-sena finanzjarja 2023

1. Jinnota l-enfasi fuq il-kontijiet annwali maħruġa mill-Qorti tal-Awdituri (il-“Qorti”); 
jirrikonoxxi r-rispons tal-Aġenzija tal-Unjoni Ewropea għall-Kooperazzjoni fil-Ġustizzja 
Kriminali (Eurojust), b’mod partikolari li r-rata għolja ta’ pagamenti tard kienet dovuta għal 
diffikultajiet tekniċi fl-ipproċessar tat-tranżazzjonijiet meta tintuża SUMMA, sistema 
baġitarja, kontabilistika u finanzjarja ġdida li għadha f’fażi pilota; jistieden lill-Eurojust tieħu 
azzjonijiet speċifiċi biex timminimizza l-pagamenti tard u tiżgura l-implimentazzjoni sħiħa 
tas-sistema;

2. Jilqa’ ż-żieda fil-baġit tal-Eurojust fl-2023 minn EUR 67 miljun għal EUR 88 miljun 
(+31 %) u fil-persunal tagħha minn 285 għal 298 (+5 %); jissottolinja li l-ħidma fuq il-każijiet 
imwettqa mill-Eurojust fl-2023 żdiedet b’14 %, aktar minn 13 000 każ ġew ittrattati mill-
Eurojust, li organizzat ukoll 577 Laqgħa ta’ Koordinazzjoni u 21 Ċentru ta’ Koordinazzjoni, 
ipprovdiet appoġġ legali, tekniku, finanzjarju u/jew operattiv lil 288 Skwadra ta’ 
Investigazzjoni Konġunta, iffaċilitat l-eżekuzzjoni ta’ 1 259 Mandat ta’ Arrest Ewropew, 
ikkontribwiet għall-arrest ta’ aktar minn 4 200 suspettat u s-sekwestru u/jew l-iffriżar ta’ assi 
kriminali b’valur ta’ aktar minn EUR 1 biljun, abbozzat 1 013-il riżultat operattiv b’appoġġ 
għall-każijiet (analiżijiet, noti legali eċċ.) u ppermettiet l-użu ta’ 6 299 Ordni ta’ 
Investigazzjoni Ewropea; jirrikonoxxi t-tweġiba tal-Eurojust li tisħaq fuq il-fatt li l-Aġenzija 
rrieżaminat il-proċedura għar-reġistrazzjoni u r-rappurtar ta’ każijiet ta’ nuqqas ta’ 
konformità; 

3. Ifaħħar l-isforzi tal-Eurojust lejn id-diġitalizzazzjoni tal-ġustizzja, jiġifieri l-
implimentazzjoni ta’ Sistema ġdida ta’ Ġestjoni tal-Każijiet wara l-aħħar emenda għar-
Regolament dwar il-Eurojust1, l-implimentazzjoni tal-Pjattaforma l-ġdida ta’ Kollaborazzjoni 
tas-SIK2, jinnota r-rwol tagħha bħala l-punt ta’ kuntatt għal pajjiżi terzi u organizzazzjonijiet 
internazzjonali rigward it-talbiet tal-ECRIS-TCN fil-kuntest ta’ proċedimenti kriminali;

4. Jisħaq fuq l-importanza tal-appoġġ kontinwu tal-Eurojust lill-Ukrajna, bis-SIK li 
tinvestiga allegati delitti internazzjonali ewlenin imwettqa fl-Ukrajna, billi topera l-Bażi ta’ 
Data ta’ Evidenza dwar Delitti Internazzjonali Ewlenin (CICED) biex tippreserva, taħżen u 

1 Ir-Regolament (UE) 2023/2131 tal-Parlament Ewropew u tal-Kunsill tal-4 ta’ Ottubru 2023 li jemenda r-
Regolament (UE) 2018/1727 tal-Parlament Ewropew u tal-Kunsill u d-Deċiżjoni tal-Kunsill 2005/671/ĠAI, fir-
rigward tal-iskambju ta’ informazzjoni diġitali f’każijiet ta’ terroriżmu (ĠU L, 2023/2131, 11.10.2023, 
ELI: http://data.europa.eu/eli/reg/2023/2131/oj).
2 Ir-Regolament (UE) 2023/969 tal-Parlament Ewropew u tal-Kunsill tal-10 ta’ Mejju 2023 li jistabbilixxi 
pjattaforma ta’ kollaborazzjoni sabiex tappoġġa l-funzjonament tal-iskwadri ta’ investigazzjoni konġunti u li 
jemenda r-Regolament (UE) 2018/1726 (ĠU L, 2023/969, 17.5.2023, 
ELI: http://data.europa.eu/eli/reg/2023/969/oj).

http://data.europa.eu/eli/reg/2023/2131/oj
http://data.europa.eu/eli/reg/2023/969/oj

tanalizza l-evidenza ta’ reati kriminali internazzjonali ewlenin f’bażi tad-data unika, sigura u 
ċentrali, billi tiżgura metodu ta’ trażmissjoni tad-data diġitali sikur għas-sottomissjoni tal-
evidenza, u l-analiżi tagħha; jilqa’ wkoll it-tnedija taċ-Ċentru Internazzjonali l-ġdid għall-
Prosekuzzjoni tad-Delitt ta’ Aggressjoni kontra l-Ukrajna (ICPA) fil-Eurojust bl-għan li 
jappoġġja l-investigazzjonijiet nazzjonali u jaqbel dwar strateġiji komuni ta’ investigazzjoni u 
prosekuzzjoni, u billi jikkontribwixxi b’mod attiv għall-ħidma tat-Task Force “Iffriżar u 
Sekwestru” sabiex tiġi żgurata l-implimentazzjoni effettiva tas-sanzjonijiet tal-UE madwar l-
Unjoni Ewropea;

5. Jinnota b’sodisfazzjon il-kollaborazzjoni b’saħħitha mal-Aġenziji tal-Ġustizzja u l-
Affarijiet Interni, b’mod partikolari l-konklużjoni ta’ arranġament ta’ ħidma ġdid mal-
Uffiċċju Ewropew Kontra l-Frodi (OLAF), il-ftuħ ta’ 15-il każ ġdid fejn il-Eurojust appoġġjat 
lill-Uffiċċju tal-Prosekutur Pubbliku Ewropew (UPPE), kif ukoll il-kooperazzjoni dwar 42 
każ mal-Aġenzija tal-Unjoni Ewropea għall-Kooperazzjoni fl-Infurzar tal-Liġi (Europol), 
jisħaq li l-Eurojust u l-Europol nedew proġett pilota għall-iskambju sistematiku u strutturali 
ta’ data għall-finijiet ta’ detezzjoni tal-links, li se jiġi rieżaminat fl-ewwel nofs tal-2024; jilqa’ 
l-Pjan ta’ Azzjoni Eurojust-OLAF 2022-2023 għall-ġlieda kontra r-reati li jaffettwaw l-
interessi finanzjarji tal-Unjoni Ewropea;

6. Jinnota b’sodisfazzjon li l-Eurojust għadha tappoġġja lill-Kummissjoni fir-reviżjoni 
tan-negozjati tal-ftehimiet internazzjonali dwar il-kooperazzjoni mal-Eurojust, bejn l-Unjoni u 
13-il pajjiż terz, li l-Kummissjoni tinnegozja f’isem l-UE.

Parti II – Kwittanza għall-implimentazzjoni tal-baġit tal-Aġenzija tal-Unjoni Ewropea 
għad-Drittijiet Fundamentali għas-sena finanzjarja 2023

1. Jinnota l-osservazzjoni tal-Qorti dwar rati għolja rikorrenti ta’ riporti relatati ma’ 
attivitajiet operattivi li jammontaw għal EUR 6,4 miljun (23 %) tal-approprjazzjonijiet ta’ 
impenn disponibbli għall-2023 riportati għall-2024; jinnota li din hija rata aktar baxxa milli fl-
2022, meta r-rati ta’ riporti kienu ta’ 26 %; jilqa’ l-fatt li l-Qorti ddikjarat li t-tranżazzjonijiet 
li fuqhom huma bbażati l-kontijiet annwali tal-Aġenzija tal-Unjoni Ewropea għad-Drittijiet 
Fundamentali (FRA) għas-sena finanzjarja 2023 kienu legali u regolari fl-aspetti materjali 
kollha; jenfasizza li l-baġit għall-2023 kien ta’ EUR 34 miljun; jinnota li l-FRA għadha 
tesperjenza restrizzjonijiet f’termini ta’ riżorsi finanzjarji u umani u jtenni t-tħassib tiegħu 
dwar dan; jilqa’ l-fatt li l-FRA kienet kapaċi tilħaq l-objettivi tagħha u twettaq l-attivitajiet 
previsti fil-Programm ta’ Ħidma Annwali tagħha minkejja n-nuqqas kontinwu ta’ riżorsi 
umani u finanzjarji; jinnota li l-għadd ta’ laqgħat u avvenimenti organizzati jew koorganizzati 
kien ta’ 421 meta mqabbel mal-mira stabbilita ta’ 260, u li l-għadd ta’ materjali ta’ 
komunikazzjoni kien ta’ 1809 meta mqabbel mal-mira stabbilita ta’ 250; jinnota 
b’sodisfazzjon li l-FRA għandha livell għoli ħafna ta’ eżekuzzjoni li huwa ogħla minn 99 %; 
iqisu bħala indikatur importanti ta’ ġestjoni finanzjarja tajba u r-rispett tal-prinċipji baġitarji; 
jilqa’ l-kooperazzjoni ma’ aġenziji, korpi u s-soċjetà ċivili oħra tal-UE sabiex jiġi żgurat li 
jkun hemm konformità mad-drittijiet fundamentali;

2. Jenfasizza r-rwol tal-FRA bħala gwardjan ewlieni tad-drittijiet fundamentali u tal-istat 
tad-dritt, kif minqux fil-Karta tad-Drittijiet Fundamentali, u jfaħħar l-appoġġ tagħha biex 
tiżgura r-rispett, il-ħarsien u l-garanzija tad-drittijiet fundamentali fil-liġijiet u l-politiki 
eżistenti u futuri tal-UE fl-oqsma tal-ugwaljanza u l-ġlieda kontra d-diskriminazzjoni, bħad-
dritt u l-politiki tal-UE li jiġġieldu r-razziżmu, l-antisemitiżmu u l-iżlamofobija, tappoġġja l-

ġbir ta’ data dwar l-ugwaljanza u l-implimentazzjoni ta’ strateġiji dwar l-ugwaljanza u l-
ġlieda kontra r-razziżmu bħall-oqfsa strateġiċi nazzjonali għar-Rom, u tipprovdi kontribut 
għar-rieżami ta’ nofs it-terminu tal-istrateġija dwar l-ugwaljanza tal-LGBTIQ 2020–2025, 
għall-protezzjoni tas-soċjetà ċivili u tad-difensuri tad-drittijiet tal-bniedem f’riskju, kif ukoll 
tappoġġja r-reviżjoni tad-direttiva dwar id-drittijiet tal-vittmi, il-Pjan ta’ azzjoni għall-ġlieda 
kontra r-razziżmu u l-Istrateġija tal-UE dwar il-ġlieda kontra l-antisemitiżmu u s-sostenn tal-
ħajja Lhudija, u tagħti pariri dwar il-konformità mad-drittijiet fundamentali rigward l-iżvilupp 
u l-użu tas-sistemi tal-IA u l-implimentazzjoni u l-użu tal-fondi tal-UE;

3. Jenfasizza l-gwida u l-involviment tal-FRA fl-oqsma tal-ażil u l-migrazzjoni, il-
fruntieri u l-interoperabbiltà u l-enfasi importanti tagħha fuq id-drittijiet fundamentali, l-
obbligi internazzjonali tal-Istati Membri u d-dritt tal-UE dwar id-drittijiet tal-bniedem f’dan 
il-qasam, inkluża l-kooperazzjoni mal-Aġenzija tal-Unjoni Ewropea għall-Ażil (EUAA) biex 
jissaħħaħ il-fehim tal-importanza tal-kustodji u tar-rappreżentanti legali li jassistu lit-tfal 
mhux akkumpanjati li jfittxu protezzjoni internazzjonali fi ħdan l-Unjoni u t-taħriġ ipprovdut 
lill-persunal tal-Europol li jsaħħaħ is-sensibilizzazzjoni u l-fehim tal-kunsiderazzjonijiet tad-
drittijiet fundamentali f’kuntesti operattivi rilevanti; jilqa’ l-kontribut f’waqtu tal-FRA dwar l-
implimentazzjoni tad-direttiva dwar il-protezzjoni temporanja fil-kuntest tar-rifuġjati li qed 
jaħarbu mill-Ukrajna, kif ukoll dwar l-identifikazzjoni tal-isfidi fir-rigward tal-
implimentazzjoni tad-dritt tal-Unjoni dwar ir-residenza fit-tul, l-identifikazzjoni tan-
nuqqasijiet fil-Kodiċi dwar il-Viżi u l-lista ta’ azzjonijiet li jistgħu jieħdu l-Unjoni u l-Istati 
Membri tagħha biex inaqqsu l-fatalitajiet fuq il-baħar; 

4. Jilqa’ l-kontribut tal-FRA għall-evalwazzjoni tar-Regolament dwar il-Gwardja 
Ewropea tal-Fruntiera u tal-Kosta (“ir-Regolament EBCG”)3, il-parteċipazzjoni fil-laqgħat tal-
Bord Maniġerjali tal-Aġenzija Ewropea tal-Fruntiera u tal-Kosta (Frontex) u l-kopresidenza 
tal-Forum Konsultattiv tal-Frontex dwar id-Drittijiet Fundamentali, u l-kooperazzjoni mal-
Uffiċċju tad-Drittijiet Fundamentali tal-Frontex; 

5. Jinnota b’sodisfazzjon li l-FRA pprovdiet analiżi tad-drittijiet fundamentali u għarfien 
espert biex tappoġġja l-attivitajiet u l-ħidma ta’ aġenziji oħra tal-UE fil-qasam tal-ġustizzja u 
l-affarijiet interni (ĠAI), inklużi l-EUAA, il-Frontex, l-Europol, l-Aġenzija tal-Unjoni 
Ewropea għat-Tmexxija Operattiva ta’ Sistemi tal-IT fuq Skala Kbira fl-Ispazju ta’ Libertà, 
Sigurtà u Ġustizzja (eu-LISA), u l-Aġenzija tal-Unjoni Ewropea għat-Taħriġ fl-Infurzar tal-
Liġi (CEPOL); jilqa’ l-kontributi tal-FRA fl-2023 għall-avvanz tar-rispett għad-drittijiet 
fundamentali, inkluż permezz ta’ gwida dwar il-fondi tal-UE u l-indirizzar tal-isfidi 
ppreżentati minn teknoloġiji ġodda; jistieden lill-FRA tistabbilixxi kif l-istat tad-dritt u d-
drittijiet fundamentali huma intrinsikament marbuta u kif il-ħidma tagħha tista’ tiġi 
inkorporata jew żviluppata f’sinerġija ma’ dik tal-Kummissjoni Ewropea fil-qafas tar-Rapport 
Annwali dwar l-Istat tad-Dritt; 

6. Jilqa’ l-kooperazzjoni tal-FRA mal-Aġenzija tal-Unjoni Ewropea għaċ-Ċibersigurtà 
(ENISA) dwar is-salvagwardja tal-privatezza u l-protezzjoni tad-data matul l-iżvilupp u l-
implimentazzjoni ta’ inizjattivi taċ-ċibersigurtà, u mal-eu-LISA dwar il-garanzija li d-disinn u 
l-użu tas-sistemi tal-IT jaderixxu mal-istandards tad-drittijiet fundamentali.

3 Ir-Regolament (UE) 2019/1896 tal-Parlament Ewropew u tal-Kunsill tat-13 ta’ Novembru 2019 dwar il-Gwardja 
Ewropea tal-Fruntiera u tal-Kosta u li jħassar ir-Regolamenti (UE) Nru 1052/2013 u (UE) 2016/1624, (ĠU L, 
2019/1896, 14.11.2019, ELI: http://data.europa.eu/eli/reg/2019/1896/oj).

http://data.europa.eu/eli/reg/2019/1896/oj

Parti III – Kwittanza għall-implimentazzjoni tal-baġit tal-Aġenzija tal-Unjoni Ewropea 
għall-Ażil għas-sena finanzjarja 2023

1. Jinnota li fl-2023, ġew ippreżentati aktar minn 1,1 miljun applikazzjoni għall-
protezzjoni internazzjonali (+18 % meta mqabbla mal-2022), u aktar minn 1 miljun deċiżjoni 
li jagħtu protezzjoni temporanja nħarġu f’29 pajjiż tal-UE+; jenfasizza l-appoġġ sostanzjali li 
l-EUAA pprovdiet lill-Istati Membri f’dak il-kuntest;4 jappella għal livelli xierqa ta’ 
finanzjament lill-EEAA, b’mod partikolari jekk ikun hemm żieda sinifikanti fil-kompiti fdati 
lill-Aġenzija fil-kuntest tal-implimentazzjoni tal-Patt dwar il-Migrazzjoni u l-Ażil;

2. Jinnota ż-żieda fil-baġit tal-EUAA fl-2023 minn EUR 208 miljun għal EUR 228 
miljun (+10 %) u fil-persunal tagħha minn 519 għal 529 (+2 %); jirrimarka li l-Qorti sabet fir-
rapporti tagħha tal-2017 u l-2020 li l-kuntratti tal-EUAA għall-kiri ta’ binjiet f’Lesvos u 
f’Ruma kienu irregolari minħabba kompetizzjoni insuffiċjenti u nuqqas ta’ konformità mal-
prinċipju ta’ ekonomija, li jfisser li l-pagamenti sussegwenti kollha li saru fil-qafas ta’ dawn 
il-kuntratti kien irregolari; ifakkar fl-osservazzjoni tal-awdituri li sal-2023 dawn il-pagamenti 
irregolari ammontaw għal EUR 123 800;

3. Jilqa’ l-fatt li r-Riżerva ta’ Intervent għall-Ażil saret operattiva u, sa tmiem l-2023, 
kienet tinkludi kważi 350 espert; jiddispjaċih li minħabba dewmien fin-nomini minn xi Stati 
Membri tal-esperti rispettivi tagħhom, in-numru previst, 500, kien għadu ma ntlaħaqx; 
jistieden lill-Istati Membri jikkonformaw mal-obbligi tagħhom rigward l-esperti nazzjonali, 
sabiex jevitaw li l-Aġenzija jkollha tiddependi fuq kuntratturi esterni;

4. Jilqa’ l-fatt li l-ewwel uffiċjal għad-drittijiet fundamentali tal-EUAA ħa l-kariga fis-16 
ta’ Mejju 2023; japprezza t-twaqqif ta’ mekkaniżmu tal-ilmenti viżibbli u faċilment 
aċċessibbli żviluppat mill-uffiċjal għad-drittijiet fundamentali f’konsultazzjoni mal-
Kummissjoni u l-Forum Konsultattiv;

5. Jilqa’ l-adozzjoni tal-istrateġija riveduta ta’ kooperazzjoni esterna tal-EUAA5 u l-
istrateġija dwar il-vulnerabbiltà6; jissottolinja li t-tnejn li huma għandhom iservu bħala 
garanzija għall-protezzjoni tad-drittijiet fundamentali fis-sistemi tal-ażil u tal-akkoljenza tal-
pajjiżi tal-UE+; 

6. Japprezza l-isforzi tal-EUAA biex timxi lejn id-diġitalizzazzjoni, inkluż billi tadotta l-
istrateġija dwar l-innovazzjoni diġitali fil-proċeduri tal-ażil u fis-sistemi ta’ akkoljenza7;

7. Jinnota b’sodisfazzjon li ġew organizzati 1 000 sessjoni ta’ taħriġ mill-EUAA, u li 
hemm żieda kostanti f’termini tal-għadd ta’ uffiċjali tal-ażil u tal-akkoljenza u ta’ atturi tas-
soċjetà ċivili mħarrġa (+6 % meta mqabbel mal-2022); jilqa’ l-iżvilupp ulterjuri tal-kurrikulu 
Ewropew dwar l-ażil, b’moduli ta’ taħriġ bħal dawk li jindirizzaw il-vjolenza abbażi tal-
ġeneru, il-vulnerabbiltà u s-sitwazzjoni tat-tfal fil-proċess tal-ażil;

8. Itenni t-talba tiegħu mis-sena l-oħra li l-EUAA għandha żżomm lill-Parlament 

4 Il-pajjiżi tal-UE+ jinkludu l-Istati Membri tal-Unjoni Ewropea (UE) kif ukoll il-pajjiżi assoċjati ma’ Schengen.
5 https://euaa.europa.eu/sites/default/files/publications/2023-05/EUAA_External_Cooperation_Strategy.pdf 
6 https://euaa.europa.eu/sites/default/files/publications/2023-12/EUAA_Vulnerability_Strategy.pdf 
7 https://euaa.europa.eu/sites/default/files/publications/2023-10/2023_EUAA-Strategy-on-Digital-Innovation-in-
Asylum-Procedures-and-Reception-Systems_EN.pdf 

https://euaa.europa.eu/sites/default/files/publications/2023-05/EUAA_External_Cooperation_Strategy.pdf
https://euaa.europa.eu/sites/default/files/publications/2023-12/EUAA_Vulnerability_Strategy.pdf
https://euaa.europa.eu/sites/default/files/publications/2023-10/2023_EUAA-Strategy-on-Digital-Innovation-in-Asylum-Procedures-and-Reception-Systems_EN.pdf
https://euaa.europa.eu/sites/default/files/publications/2023-10/2023_EUAA-Strategy-on-Digital-Innovation-in-Asylum-Procedures-and-Reception-Systems_EN.pdf

aġġornat regolarment dwar l-investigazzjonijiet kollha tal-OLAF.

Parti IV – Kwittanza għall-implimentazzjoni tal-baġit tal-Aġenzija tal-Unjoni Ewropea 
għat-Tmexxija Operattiva ta’ Sistemi tal-IT fuq Skala Kbira fl-Ispazju ta’ Libertà, 
Sigurtà u Ġustizzja għas-sena finanzjarja 2023

1. Jiddispjaċih li fl-2023, ammont totali ta’ EUR 12,6 miljun, li jirrappreżenta 3,2 % tat-
total tal-approprjazzjonijiet ta’ pagament disponibbli, kien infiq mhux konformi li qabeż il-
livell limitu ta’ materjalità stabbilit għall-awditu, u għalhekk dan wassal lill-Qorti biex tagħti 
opinjoni kwalifikata dwar il-legalità u r-regolarità tal-pagamenti; jistieden lill-eu-LISA tħejji 
pjan ta’ azzjonijiet korrettivi dettaljat li jinkludi skeda ta’ żmien u l-obbligu ta’ rendikont 
għall-eliminazzjoni tal-infiq mhux konformi; jistieden lill-Aġenzija tirrapporta regolarment 
lill-Qorti tal-Awdituri dwar il-progress tal-implimentazzjoni tal-pjan ta’ azzjonijiet korrettivi;

2. Jinnota bi tħassib l-enfasi fuq il-kontijiet annwali maħruġa mill-Qorti minħabba żewġ 
kuntratti qafas attivi; itenni t-tħassib tiegħu li diversi osservazzjonijiet tal-Qorti minn snin 
preċedenti għadhom għaddejjin; jistieden lill-eu-LISA ssegwi l-osservazzjonijiet tal-Qorti u 
żżid l-isforzi biex timplimenta azzjonijiet korrettivi fil-każijiet kollha li fadal ta’ nuqqas ta’ 
konformità u tirrapporta lill-awtorità ta’ kwittanza dwar il-progress miksub;

3. Jieħu nota tal-isforzi tal-eu-LISA biex tilħaq l-objettivi stabbiliti għall-2023 fid-
Dokument Uniku ta’ Programmazzjoni 2023-2025; jinnota b’sodisfazzjon l-implimentazzjoni 
sħiħa tas-Sistema ta’ Informazzjoni ta’ Schengen (SIS) imġedda f’Marzu u l-integrazzjoni bla 
xkiel ta’ Ċipru fis-SIS f’Lulju 2023 u l-integrazzjoni tal-Kroazja fis-Sistema ta’ Informazzjoni 
dwar il-Viża (VIS);

4. Jinnota l-pjan direzzjonali l-ġdid dwar l-Interoperabbiltà; jiddispjaċih li l-iskeda ta’ 
żmien il-ġdida għall-introduzzjoni u l-interoperabbiltà tas-sistemi ta’ informazzjoni tal-UE 
kienet meħtieġa minħabba dewmien fl-iżvilupp tas-Sistema ta’ Dħul/Ħruġ (EES), is-Sistema 
Ewropea ta’ Informazzjoni u ta’ Awtorizzazzjoni għall-Ivvjaġġar (ETIAS) u s-Sistema 
Ewropea ta’ Informazzjoni ta’ Rekords Kriminali dwar ċittadini ta’ pajjiżi terzi (ECRIS-
TCN); jistieden lill-eu-LISA tagħti prijorità lill-implimentazzjoni rapida ta’ dawk is-sistemi 
ta’ informazzjoni u tistabbilixxi data tal-bidu operattiva speċifika ġdida; jissottolinja li 
skambju ta’ informazzjoni rapidu, effettiv u affidabbli huwa kritiku għas-sostenn u t-tisħiħ 
tal-ispazju ta’ libertà, sigurtà u ġustizzja tal-Unjoni;

5. Jilqa’ l-fatt li l-eu-LISA ffukat ukoll fuq iċ-ċibersigurtà u l-ġlieda kontra t-theddid fil-
qasam ċibernetiku, b’mod partikolari billi għamlet it-tħejjijiet meħtieġa għall-obbligi li 
jirriżultaw mir-regolamenti l-ġodda tal-Unjoni dwar is-sigurtà tal-informazzjoni u ċ-
ċibersigurtà; jenfasizza l-fatt li l-eu-LISA topera u żżomm pjattaforma ta’ monitoraġġ tas-
sigurtà, pjan għall-inċidenti taċ-ċibersigurtà, playbooks ta’ rispons, u arranġamenti ta’ xogħol 
stand-by il-ħin kollu biex tiżgura l-identifikazzjoni f’waqtha tat-theddid ċibernetiku u r-
rispons għalih; jilqa’ r-rwol tal-eu-LISA fl-appoġġ tal-eżerċizzji taċ-ċibersigurtà bejn l-
aġenziji f’kooperazzjoni man-Network tal-Aġenziji tal-ĠAI (JHAAN); 

6. Jilqa’ l-fatt li l-eu-LISA bdiet it-tħejjijiet biex tieħu f’idejha l-ġestjoni operattiva tas-
sistema e-CODEX (Komunikazzjoni fil-qasam tal-e-Ġustizzja permezz tal-Iskambju ta' Data 
Online) u li bdiet ukoll tħejjijiet għat-tfassil u l-iżvilupp tal-pjattaforma ta’ kollaborazzjoni 
tal-Iskwadri ta’ Investigazzjoni Konġunta (JITs CP) biex tipprovdi skambju elettroniku sigur 
ta’ informazzjoni għal investigazzjonijiet kriminali transfruntiera; jinnota r-rieżami tar-regoli 

għall-prevenzjoni u l-ġestjoni tal-kunflitti ta’ interess li jikkonċernaw ir-rappreżentanti tal-
Bord tat- Tmexxija u tal-gruppi konsultattivi.

Parti III – Kwittanza għall-implimentazzjoni tal-baġit tal-Aġenzija Ewropea għall-
Gwardja tal-Fruntiera u tal-Kosta għas-sena finanzjarja 2023

1. Jinnota ż-żieda sinifikanti fir-ritorni, billi l-Frontex qabżet il-mira tagħha ta’ 20 000 
billi assistiet total ta’ 39 239 ritorn, inkluża żieda impressjonanti ta’ 87 % fir-ritorni volontarji 
u żieda ta’ 20 % fir-ritorni furzati meta mqabbla mal-2022; jilqa’ l-appoġġ imsaħħaħ 
ipprovdut lill-Istati Membri fl-assistenza ta’ wara r-ritorn u ta’ wara l-wasla, billi l-Frontex 
qabżet il-mira tagħha ta’ 5 000 każ fis-Sistema Konġunta ta’ Riintegrazzjoni, u hekk 
immaniġġjat b’suċċess 6 438 każ fl-2023;

2. Jinnota l-espansjoni progressiva tal-kooperazzjoni ma’ pajjiżi terzi matul l-2023, 
ikkaratterizzata minn varjetà ta’ attivitajiet bħal żjarat ta’ familjarizzazzjoni, missjonijiet ta’ 
identifikazzjoni, u workshops, li jammontaw għal 36 inizjattiva mmirati lejn it-tisħiħ tal-
kollaborazzjoni;

3. Jissottolinja r-rwol ewlieni u l-inkarigu prinċipali tal-Frontex fil-protezzjoni tal-fruntieri 
esterni tal-Unjoni; jirrikonoxxi r-rwol essenzjali li għandha wkoll il-Frontex fl-operazzjonijiet 
ta’ Tiftix u Salvataġġ (SAR), b’assi marittimi u tal-ajru użati f’operazzjonijiet konġunti li 
rrispondew għal 785 inċident li involvew 43 508 migranti, u dan jenfasizza l-kontribut kritiku 
tal-Frontex għall-isforzi umanitarji; jinnota bi tħassib li fl-2023, skont l-istimi, 3 105 migranti 
mietu waqt li kienu qed jaqsmu l-Baħar Mediterran; jisħaq fuq il-ħtieġa li jiżdiedu l-isforzi 
għall-prevenzjoni tal-kuntrabandu u t-traffikar ta’ bnedmin;

4. Jenfasizza l-progress pożittiv fl-implimentazzjoni tal-miri tad-Drittijiet Fundamentali, 
inkluża l-eżekuzzjoni kontinwa tal-Pjan ta’ Azzjoni għad-Drittijiet Fundamentali u l-
evalwazzjoni indipendenti tal-konformità tal-Aġenzija mal-Qafas tad-Drittijiet Fundamentali, 
f’konformità mar-Regolament EBCG; jilqa’ s-segwitu proattiv mill-Frontex dwar l-ilmenti 
relatati mad-drittijiet fundamentali, u l-maġġoranza ġiet miċħuda minħabba nuqqas ta’ 
ammissibbiltà; jenfasizza l-importanza tal-kooperazzjoni mill-qrib mal-awtoritajiet nazzjonali 
biex jiġi żgurat is-segwitu xieraq tal-allegazzjonijiet ta’ ksur tad-drittijiet fundamentali 
f’konformità mal-mekkaniżmi nazzjonali tad-drittijiet fundamentali; jisħaq li l-uffiċjali tal-
Frontex jeħtiġilhom jevitaw l-involviment fi kwalunkwe azzjoni li tista’ tikser direttament jew 
indirettament id-drittijiet fundamentali; jilqa’ l-impenn imsaħħaħ tal-Frontex għat-trasparenza 
u l-obbligu ta’ rendikont; jisħaq fuq il-ħtieġa ta’ informazzjoni ta’ wara l-operazzjonijiet aktar 
dettaljata;

5. Jappoġġja l-isforzi kontinwi tal-Frontex biex issaħħaħ lill-uffiċjal għad-drittijiet 
fundamentali tagħha, filwaqt li jinnota r-reklutaġġ ta’ 46 Osservatur tad-Drittijiet Fundamentali 
fl-2023; jisħaq fuq l-importanza li jiġi żgurat li l-Osservaturi tad-Drittijiet Fundamentali kollha 
jiġu reklutati fil-grad AD, biex ikomplu jissaħħu l-kapaċità u l-indipendenza tagħhom; 
jirrikonoxxi li l-Frontex ħadet passi sinifikanti biex twieġeb għall-opinjonijiet tal-uffiċjal għad-
drittijiet fundamentali, b’mod partikolari dwar kwistjonijiet bħall-integrazzjoni tal-perspettiva 
tal-ġeneri u t-traffikar tal-bnedmin;

6. Jinnota b’apprezzament li l-biċċa l-kbira tal-miri tad-Drittijiet Fundamentali ntlaħqu fl-
2023, u dan ikkontribwixxa għal approċċ aktar robust u bbażat fuq id-drittijiet għall-

operazzjonijiet tal-Frontex; jiddispjaċih, minkejja t-tweġibiet uffiċjali mid-Direttur Eżekuttiv 
tal-Frontex, għan-nuqqas ta’ azzjoni konkreta dwar xi wħud mill-opinjonijiet maħruġa mill-
uffiċjal għad-drittijiet fundamentali u għalhekk jappella li titkompla l-enfasi fuq l-
implimentazzjoni ta’ tali azzjonijiet konkreti bbażati fuq ir-rakkomandazzjonijiet tal-uffiċjal 
għad-drittijiet fundamentali u li jissaħħaħ aktar il-qafas tad-drittijiet tal-bniedem tal-Frontex;

7. Jirrikonoxxi li ġew riċevuti 217-il inċident irrappurtat ta’ allegat ksur tad-drittijiet 
fundamentali, li ġew ippreżentati 104 rapporti ta’ inċident serju fl-2023, li 48 minnhom kienu 
relatati mad-drittijiet fundamentali, li ġew riċevuti 67 ilment permezz tal-Mekkaniżmu għall-
Ilmenti tal-Frontex, li tnedew 55 investigazzjoni ta’ inċident serju fl-2023, u li ngħalqu 39 
inċident serju, filwaqt li nstab li x’aktarx seħħ ksur tad-drittijiet fundamentali fi kważi 50 % 
tal-każijiet magħluqa; jirrikonoxxi li l-investigazzjonijiet imwettqa jenfasizzaw ukoll l-
impenn tal-Frontex għat-trasparenza, l-obbligu ta’ rendikont, u t-titjib kontinwu;

8. Iħeġġeġ lill-Frontex tiżgura, mingħajr aktar dewmien, l-implimentazzjoni sħiħa tar-
rakkomandazzjonijiet kollha mill-korpi Ewropej tal-awditjar u l-iskrutinju, b’mod partikolari 
mill-OLAF u dawk mill-Grupp ta’ Ħidma ta’ Skrutinju tal-Frontex tal-Parlament Ewropew, l-
Ombudsman Ewropew, il-Qorti, u l-Grupp ta’ Ħidma tal-Frontex dwar id-Drittijiet 
Fundamentali u l-Aspetti Operattivi Legali tal-Operazzjonijiet (WG FRaLO);

9. Jinnota bi tħassib li l-Qorti ilha mill-2018 tenfasizza livell għoli ta’ riporti u 
kanċellazzjonijiet mill-Frontex u li din il-problema ppersistiet fl-2023; jinnota, barra minn 
hekk, li l-Frontex għadha qed tissielet biex tissodisfa l-mili tal-postijiet meħtieġa tagħha kif 
stabbilit fit-tabella tal-persunal tagħha u li din il-problema tmur lura wkoll għal mill-anqas l-
2018; jiġbed l-attenzjoni għat-tħassib kontinwu tal-Qorti rigward in-nuqqas ta’ regoli dwar il-
kunflitti ta’ interess iddikjarati fir-rigward tal-proċeduri ta’ reklutaġġ fil-Frontex;

10. Jinnota l-osservazzjonijiet dwar il-kontijiet annwali maħruġa mill-Qorti rigward il-
kalkolu tal-kontribuzzjonijiet mill-pajjiżi assoċjati ma’ Schengen (SAC), li tqajmu fl-2022; 
jieħu nota tat-tweġiba tal-Frontex li dawn il-kalkoli jsegwu prattiki stabbiliti approvati mill-
Bord Maniġerjali u mill-Kummissjoni; jistieden lill-Kummissjoni tirrieżamina dawn il-
ftehimiet biex tiżgura konsistenza akbar fil-metodu tal-istabbiliment tal-kontribuzzjonijiet lill-
Unjoni u lill-aġenziji tagħha;

11. Jistieden lill-Kummissjoni, fid-dawl tal-kriżi diffiċli tal-migrazzjoni, b’mod partikolari 
wara d-dħul fis-seħħ tal-Patt dwar il-Migrazzjoni u l-Ażil, u l-operazzjonijiet ibridi mir-Russja 
u l-Belarussja, biex issegwi d-dikjarazzjoni tal-President tal-Kummissjoni Ursula von der 
Leyen ta’ Lulju 2024 li tiddikjara li l-Frontex tinsab f’pożizzjoni tajba biex tkompli żżid il-
persunal tagħha għal massimu ta’ 30 000 aġent; jissottolinja li din l-espansjoni ssaħħaħ b’mod 
sinifikanti l-kapaċità tal-Frontex li tindirizza u timmaniġġja l-flussi migratorji u tiżgura s-
sigurtà u r-rispett tad-drittijiet fundamentali fil-fruntieri esterni tal-Unjoni, filwaqt li ssaħħaħ ir-
rwol vitali tagħha fl-istrateġija usa’ tal-Unjoni dwar il-migrazzjoni; jistieden lill-Kummissjoni 
tieħu l-passi meħtieġa biex tipprovdi lill-Frontex b’riżorsi adegwati għas-sitwazzjoni 
ġeopolitika attwali u għall-ġlieda kontra l-kuntrabandu.

Parti VI – Kwittanza għall-implimentazzjoni tal-baġit tal-Aġenzija tal-Unjoni Ewropea 
għat-Taħriġ fl-Infurzar tal-Liġi għas-sena finanzjarja 2023

1. Jirrikonoxxi li s-CEPOL intensifikat l-isforzi tagħha biex tipprovdi portafoll ta’ taħriġ 

komprensiv fl-oqsma kollha tal-Pjattaforma Multidixxiplinari Ewropea Kontra t-Theddid 
Kriminali (EMPACT); jinnota li l-Kriminalità Serja u Organizzata u ċ-Ċiberkriminalità kienu 
l-aktar suġġetti popolari li attendew għalihom kważi 62 % tal-għadd totali ta’ parteċipanti fl-
2023; jenfasizza li meta awditjat il-pagamenti fl-ambitu ta’ kuntratt qafas għas-servizzi ta’ 
organizzazzjoni tal-ivvjaġġar u tal-avvenimenti, il-Qorti osservat li s-CEPOL immonitorjat il-
konsum tal-kuntratti fil-livell ta’ pagamenti aktar milli l-impenji baġitarji; jaqbel mal-Qorti li 
dan l-approċċ ma jikkonformax mal-Artikolu 111 tar-Regolament Finanzjarju tal-UE;

2. Jilqa’ l-fatt li s-CEPOL ippubblikat il-Valutazzjoni tal-Ħtiġijiet ta’ Taħriġ Strateġiku 
tal-UE 2022-2025, li tidentifika l-ħtiġijiet ta’ taħriġ strateġiċi u fil-livell tal-UE li għadhom kif 
tfaċċaw tal-uffiċjali tal-infurzar tal-liġi;

3. Jilqa’ l-fatt li s-CEPOL kompliet tipprovdi portafoll ta’ taħriġ ċibernetiku permezz tal-
Akkademja taċ-Ċiberkriminalità tas-CEPOL tagħha; jilqa’ l-fatt li l-attivitajiet ta’ taħriġ 
iddedikati tejbu l-għarfien dwar iċ-ċiberkriminalità u l-kapaċitajiet ċibernetiċi fl-Ewropa fl-
oqsma tal-ġlieda kontra l-isfruttament sesswali tat-tfal, l-iskemi ta’ frodi online u l-attakki 
ċibernetiċi u li s-CEPOL żviluppat l-ewwel sessjoni ta’ ħidma ddedikata tagħha dwar l-
intelliġenza artifiċjali;

4. Jinnota b’dispjaċir li l-attivitajiet ta’ taħriġ fil-qasam tad-drittijiet fundamentali u l-
protezzjoni tad-data naqsu fl-2023 (meta ġew implimentati 19-il attività b’2 063 parteċipant) 
meta mqabbla mal-2022 (30 attività b’4 014-il parteċipant); jissottolinja li l-objettiv ewlieni 
tas-CEPOL huwa li jappoġġja, jiżviluppa, jimplimenta u jikkoordina t-taħriġ għall-uffiċjali 
tal-infurzar tal-liġi, filwaqt li jagħmel enfasi partikolari fuq il-protezzjoni tad-drittijiet tal-
bniedem u l-libertajiet fundamentali fil-kuntest tal-infurzar tal-liġi; jirrikonoxxi fl-istess ħin li 
l-għadd totali ta’ parteċipanti żdied għal 46 431; jistieden lis-CEPOL iżid it-trasparenza fl-
ippjanar u l-monitoraġġ tal-implimentazzjoni ta’ dawn il-ħtiġijiet ta’ taħriġ, speċjalment fil-
kuntest ta’ sfidi ġodda bħar-rwol dejjem jikber tat-teknoloġija fl-infurzar tal-liġi;

Parti VII – Kwittanza għall-implimentazzjoni tal-baġit taċ-Ċentru Ewropew għall-
Monitoraġġ tad-Droga u d-Dipendenza fuq id-Droga għas-sena finanzjarja 2023

1. Jinnota li fl-1 ta’ Lulju 2023, daħal fis-seħħ ir-Regolament il-ġdid tal-Aġenzija tal-
Unjoni Ewropea dwar id-Drogi (EUDA)8, li jħassar u jissostitwixxi r-Regolament dwar iċ-
Ċentru Ewropew għall-Monitoraġġ tad-Droga u d-Dipendenza fuq id-Droga (EMCDDA)9, u 
jilqa’ l-mandat il-ġdid u usa’ għall-EMCDDA; ifakkar li r-Regolament EUDA għandu l-għan 
li jindirizza l-fenomenu tad-drogi f’approċċ olistiku u bbażat fuq l-evidenza u jistieden lill-
Aġenzija tiżgura l-implimentazzjoni sħiħa tal-mandat il-ġdid tagħha; jinnota ż-żieda fil-baġit 
tal-cc fl-2023 minn EUR 26 miljun għal EUR 29 miljun (+13 %) u t-tnaqqis fil-persunal 
tagħha minn 110 għal 101 (-1 %);

2. Jilqa’ l-kontribut tal-EMCDDA għall-EMPACT u għall-pjanijiet ta’ azzjoni 
operazzjonali (OAPs) taċ-ċiklu ta’ politika tal-UE dwar il-kriminalità internazzjonali 

8 Ir-Regolament (UE) 2023/1322 tal-Parlament Ewropew u tal-Kunsill tas-27 ta’ Ġunju 2023 dwar l-Aġenzija tal-
Unjoni Ewropea dwar id-Drogi (EUDA) u li jħassar ir-Regolament (KE) Nru 1920/2006 (ĠU L, 2023/1322, 
30.6.2023, ELI: http://data.europa.eu/eli/reg/2023/1322/oj). 
9 Ir-Regolament (KE) Nru 1920/2006 tal-Parlament Ewropew u tal-Kunsill tat-12 ta’ Diċembru 2006 dwar iċ-
Ċentru Ewropew għall-Monitoraġġ tad-Droga u d-Dipendenza fuq id-Droga (ĠU L, 1920/2006, 27.12.2006, 
ELI: http://data.europa.eu/eli/reg/2006/1920/oj).

http://data.europa.eu/eli/reg/2023/1322/oj
http://data.europa.eu/eli/reg/2006/1920/oj

organizzata u serja; japprezza l-kontribut mogħti mill-EMCDDA għall-Pjan Direzzjonali l-
ġdid tal-UE biex tissaħħaħ il-ġlieda kontra t-traffikar tad-droga u n-networks kriminali10; 

3. Jilqa’ l-isforzi kontinwi tal-EMCDDA biex timplimenta s-Sistema ta’ Twissija Bikrija 
(STB) tal-UE f’kollaborazzjoni mas-sħab fl-Istati Membri; jinnota li ġew innotifikati 26 
sustanza psikoattiva ġdida (SPĠ) u li l-għadd totali ta’ SPĠ attwalment immonitorjati huwa 
ta’ madwar 950; japprezza r-rapporti tekniċi ppubblikati mill-aġenzija;

4. Jirrikonoxxi li l-EMCDDA pproduċa 30 pubblikazzjoni xjentifika u istituzzjonali fl-
2023, kif ukoll kiteb jew kien koawtur ta’ 14-il artiklu xjentifiku u kapitlu ta’ ktieb, juri 
apprezzament għall-għarfien espert xjentifiku u bbażat fuq l-evidenza pprovdut mill-aġenzija;

5. Jilqa’ t-tnedija tal-ewwel Rapport diġitali u modulari Ewropew dwar id-Drogi 2023, u 
t-tnedija tal-moduli dwar l-amfetamina u l-kannabis tar-rapport konġunt bejn l-EMCDDA u l-
Europol dwar is-Swieq tad-Droga tal-UE: Analiżi fil-Fond;

6. Jinnota b’sodisfazzjon li l-EMCDDA pprovda appoġġ u informazzjoni regolari u 
siewja fuq il-politiki dwar id-droga lil dawk li jfasslu l-politika nazzjonali u kkoordina 
rieżamijiet xjentifiċi preparatorji dwar il-ħsara li tikkawża d-droga, it-trattament tagħha u l-
prattiki ta’ tnaqqis tal-ħsara kkawżata mid-droga; jenfasizza l-importanza li titkompla din il-
ħidma essenzjali biex jiġu indirizzati x-xejriet u l-isfidi li qed jevolvu u jappella għat-tisħiħ 
ulterjuri ta’ dawn l-attivitajiet billi titrawwem kollaborazzjoni aktar mill-qrib mal-Istati 
Membri u tiġi żgurata d-disseminazzjoni xierqa tas-sejbiet lil udjenza usa’, inklużi l-
professjonisti tal-kura tas-saħħa u l-pubbliku ġenerali;

7. Jenfasizza li l-EMCDDA ħarreġ aktar minn 3 300 professjonist li jaħdmu fil-qasam 
tad-drogi, inklużi l-ħaddiema tas-saħħa, l-uffiċjali tal-infurzar tal-liġi u dawk li jfasslu l-
politika fl-Unjoni u barra minnha u li t-tmien webinars organizzati mill-EMCDDA attendew 
għalihom madwar 4 800 professjonist; jilqa’ l-kooperazzjoni ma’ Aġenziji oħra tal-UE.

Parti VIII – Kwittanza għall-implimentazzjoni tal-baġit tal-Aġenzija tal-Unjoni 
Ewropea għall-Kooperazzjoni fl-Infurzar tal-Liġi għas-sena finanzjarja 2023

1. Jinsab imħasseb dwar l-osservazzjoni tal-Qorti dwar il-legalità u r-regolarità tat-
tranżazzjonijiet marbuta ma’ għotja operattiva maħsuba biex jiġu ffinanzjati l-attivitajiet ta’ 
forza tal-pulizija nazzjonali fi Stat Membru; jinnota li l-Qorti kkonkludiet li parti mill-għotja, 
li tammonta għal EUR 279 000, kienet irregolari; jissottolinja li, fuq talba tal-Qorti, l-Europol 
identifikat għotjiet oħra li permezz tagħhom il-VAT ġiet rimborżata għal attivitajiet simili fl-
2023, li wasslu għal pagamenti irregolari; jieħu nota tat-tweġiba tal-Europol li hija mhux se 
tibqa’ tikkunsidra l-VAT bħala spiża eliġibbli għall-għotjiet operattivi, u b’hekk tiżgura l-
konformità tagħha mar-Regolament Finanzjarju 2018/1046;

2. Jinnota b’sodisfazzjon li, fl-2023, il-Europol aċċettat 107 856 kontribuzzjoni 
operattiva, appoġġat 3 155 operazzjoni, stabbiliet 27 Task Force Operattiv, tat 21 096 rispons 
ta’ SIENA tal-ewwel linja, u pprovdiet aktar kapaċitajiet ta’ informazzjoni operattiva lill-
awtoritajiet nazzjonali, lill-Istati Membri u lil partijiet terzi;

3. Ifaħħar l-użu b’suċċess tal-PERCI (il-Pjattaforma tal-UE dwar il-Kontenut Illegali 

10 https://ec.europa.eu/commission/presscorner/detail/mt/ip_23_4981 

https://ec.europa.eu/commission/presscorner/detail/mt/ip_23_4981

Online), b’mod partikolari bl-implimentazzjoni sħiħa tar-rakkomandazzjonijiet tal-Kontrollur 
Ewropew għall-Protezzjoni tad-Data (EDPS); japprezza l-kooperazzjoni b’saħħitha mal-
EDPS u l-grupp ta’ ħidma konġunt stabbilit mal-Frontex biex jingħata segwitu għar-
rakkomandazzjonijiet tal-EDPS fir-rigward tal-programm PeDRA tal-Frontex (Ipproċessar ta’ 
data personali għall-analiżi tar-riskju) fejn iż-żewġ aġenziji jaqsmu interess qawwi fil-
protezzjoni tad-drittijiet fundamentali filwaqt li javvanzaw is-sigurtà;

4. Jitlob li l-kooperazzjoni bejn l-Europol u Aġenziji oħra tal-ĠAI tkun kompletament 
trasparenti u li l-obbligu ta’ rendikont jiġi żgurat f’konformità mar-regoli tal-UE dwar it-
trasparenza kif ukoll id-drittijiet fundamentali u l-istandards tal-protezzjoni tad-data;

5. Jilqa’ l-implimentazzjoni tar-Regolament dwar il-Europol11 kif emendat fl-2022, 
speċjalment il-ħatra rapida ta’ uffiċjal għad-drittijiet fundamentali f’Jannar 2023, li timmarka 
pass sinifikanti lejn it-tisħiħ tal-impenn tal-Europol għad-drittijiet tal-bniedem fl-
operazzjonijiet tagħha;

6. Jinnota bi tħassib iż-żieda fir-reklutaġġ tat-tfal u ż-żgħażagħ fil-kriminalità 
organizzata; jisħaq fuq l-importanza ta’ strateġija ċara u komprensiva għall-prevenzjoni u l-
ġlieda kontra dan il-fenomenu;

7. Japprezza l-appoġġ kontinwu u imprezzabbli tal-Europol lill-Ukrajna, b’mod 
partikolari permezz tal-parteċipazzjoni tagħha fl-Iskwadra ta’ Investigazzjoni Konġunta 
ffukata fuq l-investigazzjoni ta’ allegati delitti internazzjonali ewlenin imwettqa fl-Ukrajna; 
jinnota b’sodisfazzjon il-ħolqien ta’ Task Force Operattiv (OTF) bl-għan li tipprovdi appoġġ 
immirat għall-investigazzjonijiet li għaddejjin dwar id-delitti tal-gwerra, li turi r-rwol kruċjali 
tal-Europol fil-ġustizzja internazzjonali u l-obbligu ta’ rendikont;

8. Jirrikonoxxi wkoll l-isforzi tal-Kummissjoni lejn Ewropa aktar b’saħħitha u aktar 
sigura, kif deskritt mill-President Ursula von der Leyen fid-dikjarazzjoni tagħha tal-2024; 
jistieden lill-Kummissjoni tirdoppja l-persunal tal-Europol u tirrikonoxxi r-rwol ċentrali tal-
Europol fl-iżgurar tas-sigurtà madwar l-Unjoni u l-kapaċità tagħha li tirrispondi għal theddid 
emerġenti; jissottolinja wkoll li din l-espansjoni se tkompli ssaħħaħ il-kapaċità tal-Europol li 
tappoġġja lill-Istati Membri fil-ġlieda kontra l-kriminalità serja u organizzata, kemm online 
kif ukoll offline, u b’hekk tikkontribwixxi għal Ewropa aktar sikura u sigura għal kulħadd. 

11 Ir-Regolament (UE) 2016/794 tal-Parlament Ewropew u tal-Kunsill tal-11 ta’ Mejju 2016 dwar l-Aġenzija tal-
Unjoni Ewropea għall-Kooperazzjoni fl-Infurzar tal-Liġi (Europol) u li jissostitwixxi u jħassar id-Deċiżjonijiet tal-
Kunsill 2009/371/ĠAI, 2009/934/ĠAI, 2009/935/ĠAI, 2009/936/ĠAI u 2009/968/ĠAI (ĠU L, 2016/794, 
24.5.2016, ELI: http://data.europa.eu/eli/reg/2016/794/oj).

http://data.europa.eu/eli/reg/2016/794/oj

ANNESS: ENTITAJIET JEW PERSUNI
LI R-RAPPORTEUR GĦAL OPINJONI RĊIEVA KONTRIBUT MINGĦANDHOM

F’konformità mal-Artikolu 8 tal-Anness I tar-Regoli ta’ Proċedura, ir-rapporteur għal opinjoni  
jiddikjara li rċieva kontribut mill-entitajiet jew il-persuni li ġejjin fit-tħejjija tal-opinjoni:

Entità u/jew persuna
European Border and Coast Guard Agency (“Frontex”)

Il-lista ta’ hawn fuq hija mfassla taħt ir-responsabbiltà esklużiva tar-rapporteur għal opinjoni.

Meta persuni fiżiċi jkunu identifikati fil-lista b’isimhom, bil-funzjoni tagħhom jew bit-tnejn li 
huma, ir-rapporteur għal opinjoni li ppreżenta lill-persuni fiżiċi kkonċernati l-Avviż tal-
Parlament Ewropew Nru 484 dwar il-Protezzjoni tad-Data 
(https://www.europarl.europa.eu/data-protect/index.do), li jistabbilixxi l-kundizzjonijiet 
applikabbli għall-ipproċessar tad-data personali tagħhom u d-drittijiet marbuta ma’ dak l-
ipproċessar.

https://www.europarl.europa.eu/data-protect/index.do

